
Skrifstofa Alþingis - nefndarsvið 

Efni: Umsögn um frumvarp um Úttekt á tryggingavernd í kjölfar náttúruhamfara, 
231. mál á 153. löggjafarþingi 2022-2023.

Verkefnisstjórn Seyðisfjarðarverkefnis stjórnvalda, Múlaþings og Austurbrúar fagnar 
þingsályktunartillögu sem Líneik Anna Sævarsdóttir og 20 þingmenn stjórnar og 
stjórnarandstöðu hafa lagt fram um úttekt á tryggingarvernd í kjölfar náttúruhamfara. 
Stjórnvöld komu Seyðisfjarðarverkefninu á laggirnar í kjölfar skriðufalla á Seyðisfirði í 
desember 2020 vegna þeirra gríðarlegu áhrifa sem þau höfðu á atvinnulíf. Byggir 
verkefnastjórn umsögn sína á reynslu atvinnurekenda á Seyðisfirði af því hvernig tekið 
var á tjónamálum eftir þessar hamfarir. Verkefnisstjórn hefur ekki heildartölu yfir það 
beina og óbeina tjón sem atvinnufyrirtæki á Seyðisfirði hafa orðið fyrir en ljóst er að 
það hleypur á hundruðum milljóna króna, líklega milljörðum, og hefur aðeins lítill hluti 
þess fengist bættur.

Verkefni stjórnvalda, sem er til þriggja ára, hefur bætt úr hluta þess tjóns sem varð en 
ljóst er að slíkir sjóðir geta aldrei tekið með heildstæðum hætti á þeim vanda sem 
fyrirtæki standa frammi fyrir í hamförum. Ef atvinnulÍf á að þrífast á Seyðisfirði og 
öðrum þeim byggðalögum sem standa frammi fyrir náttúruvá, er úrbóta þörf; 
áherslubreyting er varðar tjón og varnir á atvinnuhúsnæði. Því er tillaga þessi 
mikilvægt skref í átt að því að gerð verði úttekt á meðferð tjónamála atvinnufyrirtækja 
í tengslum við náttúruhamfarir, bæði er varðar bein og afleidd tjón. Nýlegt tjón vegna 
fárviðris víðs vegar um landið, þá einkum foktjón, er enn ein áminningin um mikilvægi 
þess að taka heildstætt á þessum málaflokki svo þeir sem verða fyrir tjóni af völdum 
náttúruhamfara eigi þess kost að fá það bætt, hvort sem það fellur innan hins þrönga 
ramma sem náttúruhamfaratryggingu og tryggingafélaga er settur eður ei.

Hér á eftir fara nokkur atriði sem verkefnisstjórnin vill vekja athygli á, en þessi listi er 
fjarri því að vera tæmandi.

Ofanflóðasjóður
Forgangsröðun ofanflóðasjóðs hefur beinst eingöngu að íbúðarhúsnæði, þrátt fyrir að 
eigendur atvinnuhúsnæðis greiði árlegt ofanflóðagjald til Náttúruhamfaratryggingar 
Íslands á allar brunatryggðar húseignir sem nemur 0,3%o af vátryggingarverðmæti 
húsnæðis. Þeir sem eiga atvinnuhúsnæði á hættusvæði fá enga lausn sinna mála, þar 

sem eingöngu er um uppkaup á Íbúðarhúsnæði að ræða og stjórnvöld gera ekki ráð 
fyrir að verja atvinnusvæði á hættusvæðum í fyrirsjáanlegri framtíð. Hér er rétt að hafa 
í huga að enginn greinarmunur er gerður á íbúða- og atvinnuhúsnæði í lögum um 
ofanflóðavarnir og því má í raun segja að stjórnvöld séu ekki að sinna lögboðnu 
hlutverki sínu er snýr að atvinnulífi.

Mörg dæmi eru um að atvinnurekendur standi frammi fyrir beinu fjárhagstjóni þar sem 
hvorki þeir né starfsmenn treysta sér til að starfa í húsnæði á hættusvæði og slíkar 
eignir eru verðlausar þar sem enginn vill kaupa þær. Þá eru ótalin þau vandkvæði sem 
þessi fyrirtæki standa frammi fyrir við að fá lán, þar sem lánastofnanir telja veðandlag 
eigna á hættusvæði ekki nægjanlega öruggt.

Fyrirtækjum á hættusvæði er leyft að halda úti starfsemi á sömu svæðum og óleyfilegt 
er að búa á. Það hefur hins vegar reynst fjölmörgum einstaklingum erfitt, jafnvel 
ómögulegt, að sækja vinnu á hættusvæðum eftir skriðuna. Mörg fyrirtæki hafa orðið 
fyrir búsifjum vegna þessa þar sem það hefur leitt til umtalsvert minni framleiðni hjá 
stórum fyrirtækjum sem smáum. Starfsfólki og eigendum fyrirtækja er enda í fersku 
minni að skriðan stóra féll á atvinnu- og íbúasvæði um miðjan, virkan dag, þegar flestir 
voru í vinnu.

Sérstaða Seyðisfjarðar liggur í stærð og umfangi atvinnusvæðis á hættusvæði vegna 
aurskriða og snjóflóða, beggja vegna fjarðarins. Lausleg athugun Veðurstofunnar á 
hættusvæðum leiðir í ljós að umfangsmikil atvinnustarfsemi er á hættusvæði á 
Seyðisfirði. Einungis Patreksfjörður og Flateyri komast að einhverju leyti nærri þessari 
erfiðu stöðu þar sem hafnarsvæðin á báðum stöðum eru á hættusvæði. Samkvæmt 
nýlegri greiningu RRráðgjafar er yfir 30% atvinnuhúsnæðis á Seyðisfirði á c-svæði. Taka 
verður á þessu ef tryggja á atvinnulíf, og þar með íbúabyggð á Seyðisfirði.

Mikilvægt er að reglur og áherslur ofanflóðasjóðs er varðar atvinnuhúsnæði verði 
endurskoðaðar, svo að uppkaup á atvinnuhúsnæði á hættusvæðum verði gerður 
mögulegur, eða slík svæði varin. Í lögum um ofanflóðavarnir er ekki gerður 
greinarmunur á atvinnu- og íbúðahúsnæði og því ekkert þar sem stendur í vegi fyrir 
því að áherslur séu endurskoðaðar Einnig að hagsmunir atvinnurekenda verði hafðir 
til hliðsjónar eins og mögulegt er, þegar ákvarðanir um varnarmannvirki eru teknar.

Tryggingamál
Nokkur atvinnufyrirtæki hafa staðið frammi fyrir miklu tjóni sem ekki fæst að fullu bætt 
frá tryggingafélögum, jafnvel þótt eigendur fyrirtækjanna hafi talið sig fulltryggða. 
Ástæður þessa eru margvíslegar. Hér er oft um óbilgirni við túlkun á skilmálum að ræða 
en einnig má nefna kröfur um 10% sjálfsábyrgð, sem margir töldu óréttlátt þar sem 
það var ekki í þeirra valdi að koma í veg fyrir hamfarir. Þá var tekist á um sönnunarbyrði

vegna foktjóna Í kjölfar hamfaranna, en í flestum tilvikum var ómögulegt að sanna 
hvaðan skriðubrakið var, sem fauk á húseignir, og varð á endanum úr að 
Náttúruhamfaratrygging varð að taka það tjón á sig. Slíkt heyrir reyndar til algerra 
undantekninga; nú síðast í september 2022 sá NTÍ ástæðu til að minna á að stofnunin 
tryggi ekki foktjón, eftir að mikið tjón varð í aftakaveðri á Austfjörðum. Viðbragðsaðilar 
vegna sama veðurs fá tjón sem varð við neyðaraðstoð illa eða ekki bætt.

Síðast en ekki síst má nefna rekstrartjón sem ekki fæst bætt þar sem bætur fyrir slíkt 
tjón falla niður við náttúruhamfarir, skv. lögum. Rekstrartjón fyrirtækja á Seyðisfirði, 
t.d. er varðar matvæli, hleypur á milljónum vegna röskunar á starfsemi eftir flóðið af 
ýmsum orsökum því tengdu, s.s. rofnu vegasambandi, sem varð til þess að mikið magn 
matvæla eyðilagðist.

Ekki hafa allir atvinnurekendur verið með fulla brunatryggingu á innbúi enda oft um 
hluti á borð við tilfallandi birgðir, svo sem sand og járn að ræða. Slík tjón, svo og tjón 
þar sem eigendur töldu sína starfsemi fulltryggða, hafa reynst illmöguleg að sækja til 
tryggingafélaga. Í einstaka tilvikum hefur tekist að semja við tryggingafélög um 
sanngirnisbætur en þær hafa aðeins verið á hluta tjóns, og heyra til algerra 
undantekninga.

Greina verður samspil trygginga atvinnurekenda, trygginga hins opinbera og 
ákvarðana almannavarna um neyðarstig, til að tryggja að atvinnurekendur lendi ekki 
á milli skips og bryggju þegar þeir verða fyrir tjóni af völdum náttúruhamfara.
Skoðað verði hvernig tryggja megi að umfangsmikið rekstrartjón fyrirtækja, t.d. 
matvælafyrirtækja, verði bætt.

Bjargráðasjóður
Breytingar á Bjargráðasjóði frá 2017 er Búnaðardeild sjóðsins var lögð niður hafa orðið 
til þess að rekstrartjón fæst ekki lengur bætt. Dæmi um þetta er mjólkurframleiðsla, 
þar sem hella hefur þurft niður þúsundum lítra af mjólk á býli í Seyðisfirði sem 
einangraðist vegna skriðufalla. Öllum beiðnum viðkomandi bænda um bætur hefur 
verið hafnað. Málinu hefur verið vísað frá Náttúruhamfaratryggingu, frá afurðastöð 
býlisins og Bjargráðasjóði. Náttúruhamfaratrygging vísaði málinu frá þar sem 
vátryggingin greiði einungis bætur fyrir beint tjón á vátryggðu lausafé, húseignum og 
mannvirkjum og að vátryggingin bæti ekki afleitt tjón svo sem rekstrartap. Afurðastöð 
býlisins hafnaði bótum á þeim forsendum að rekstrarstöðvunartryggingin næði 
eingöngu yfir bruna, óveður og salmonellusýkingu. Í svari afurðastöðvarinnar segir að 
tryggingin nái ekki til tjóns vegna skriðufalla og að stöðin sé ekki aðili að málinu enda 
um náttúruhamfarir að ræða og Seyðisfjörður lokað skaðasvæði undir neyðarstigi.

Að sÍðustu leituðu bændur til Bjargráðasjóðs, sem hafnaði bótaskyldu, enda væri hún 
eingöngu á gjaldskyldum fasteignum, girðingum, túnum og rafmagnslínum er tengjast 
landbúnaði, á heyi og vegna uppskerubrests. Í svari stjórnar Bjargráðasjóðs segir að 
tjónið vegna skriðufalla falli ekki undir ofangreind ákvæði og að „Búnaðardeild 
Bjargráðasjóðs sem lögð var niður í ársbyrjun 2017, samhliða því að hætt var að leggja 
á og innheimta búnaðargjald hefði væntanlega getað komið til móts við tjónið, en 
núverandi lög um sjóðinn ná ekki yfir það." Tveimur erindum Seyðisfjarðarverkefnisins 
til ráðherra málaflokksins, árið 2021 og 2022, þar sem vakin er athygli á þessu hefur 
ekki verið svarað.

Ljóst að afurðatjónið fellur á milli stafs og hurðar í kerfinu þar sem ekki virðist hafa 
verið gengið úr skugga um við lagabreytingar á verkefnum Bjargráðasjóðs að slíkt tjón 
sé tryggt.

Mikilvægt er að endurskoða reglur um Bjargráðasjóð eða tryggja með öðrum hætti í 
lögum að rekstrartjón bænda vegna náttúruhamfara verði bætt.

Flutningur og vernd húsa±
Þar sem skriðan féll á sögufræga byggð, stendur sveitarfélagið frammi fyrir gríðarlegu 
verkefni við flutning húsa í kjölfar skriðanna. Á hættusvæðinu á Seyðisfirði eru 
allnokkur sögufræg hús sem talið er nauðsynlegt að flytja á öruggari svæði, auk þess 
sem nokkur eyðilögðust í skriðunni. Þessu fylgir gríðarlegur kostnaður sem ljóst er að 
sveitarfélagið mun þurfa meiri stuðning við en nú liggur fyrir.

Áframhaldandi fjárstuðningur ríkisins við tryggja viðhald menningarverðmæta á 
Seyðisfirði skiptir sköpum um hvort tekst ekki aðeins að koma í veg fyrir óbætanlegt 
tjón, heldur mögulega að finna þessum minjum nýjan og betri sess, byggðalaginu til 
hagsbóta.

Verkefnisstjórn Seyðisfjarðarverkefnisins vonast til þess að fá tækifæri til að koma fyrir 
efnahags- og viðskiptanefnd og gera þar nánari grein fyrir áherslum í þessari umsögn.

Með vinsemd og virðingu

f.h. verkefnisstjórnar

Berglind Harpa Svavarsdóttir
Formaður

